
Барх1ехъла аргъ
Бузерила барх1и таманбибуб. Нуша сагали урдализи чардулхъулра. Илх1ели берх1и дубурла хъарличи гъамкабиублири. Ил манзиллизиб х1ерк1ла дубани алавси къярд сагали миц1ирбиуб, дях1ц1урба биц1иб. Илди, зуздиубли, цаагили лаг дашули, зак ц1яббирули саби. Дуги удибад чедибях1 лябкьули саби. Бархьлив гьат1и ил? Дубуртала бургас берх1ила нурани дахъал диркулигу, къярдлисван ах1и! Берх1и абулхъух1елира бег1 гьалар шаладирути дубурла бурги сари, берх1и г1елабиркух1елира имц1али т1ашбилзуси илдачиб саби.
Бек1ла чедир цалис г1ергъи ца зубарти пархдухъун. Г1ях1си аргълизив илдачи абзур дуги х1ерик1есра анц1х1ебулкьан. Бях1чиси катругличир алкунти бук1унала ц1амиван ах1и, ц1яба-хьанца капарайличир ухути илди зубарти гъамли сари или гьанбиркур. Илди дугила чиргъмала шаладиув уч1ес-лук1есра валли вирар!
Амма дубуртазиб адамти бузути ва х1ербирути берх1и х1ясибли саби: берх1и гьаббак1ибу – хъярхъли харчизурли, х1янчилизи ахъи.

